
Цэрэнжавын Уламбаяр 

	Зохиолч Ц. Уламбаяр 1912 онд Архангай аймгийн Тамир сумын нутагт малчин ардын гэрт төржээ. Ц. Уламбаяр 1939 оноос эхлэн уран зохиол сонирхон оролдсон бөгөөд хүүхэд багачуудад зориулж олон шүлэг, өгүүллэг бичжээ. Ц. Уламбаярын хүүхдэд зориулж бичсэн зохиол бүтээлийг эмхэтгэн Ардын Гэгээрлийн Яамны хэвлэлийн хэлтсээс эрхлэн 1965 онд «Хоёр охин», 1966 онд «Цоохондой» зэрэг түүврүүдийг хэвлүүлсэн байна.

	 

	
ХАР ЯМАА

	Зуны цэлмэг намуухан үдэш байлаа. Арван тавны тэргэл сар сүүн цагаан гэрлээрээ газар дэлхийг гийгүүлэн, зуслан дэнжийг дагаж хотлон буусан малчин айлуудын гэр бараа үзэсгэлэнтэй үзэгдэх ажээ. Нуур тойрсон намгийн усанд царгиа дуут мэлхий дуу дуугаа авалцан хашхичиж байх нь сарлагийн олон бяруу тугал мөөрч байгаа юм шиг санагдуулаад алсад цагаан мод хаяж шуугилдан бужигнаж байгаа баясгалант залуусын дуу шуугианыг сонсоход бага хүүхэд явсан үеийг минь бодогдуулж байлаа. Гэрийн доторхыг гүйцэд гэрэлтүүлж чадахгүй, арай ядан сүүмэлзэж байгаа лааны цоролзсон жижиг дөлийг том цагаан эрвээхийнүүд дэлбэгэр далавчаараа хайр найргүй савчин ганхуулж байна. Идээ цагаа ханхалсан эсгий гэрийн дотор өвгөн Төмөр бид хоёр тухлан суугаад намуухан дуугаар харилцан ярилцаж байлаа. Төмөр гуай босож очоод бор тос хөвж хөөсрөн шуугьж байгаа амтат сайхан айрганаас ноднин жил нэгдлийн даргын нэр дээр бэлгэд ирсэн гоёмсог эрээн шаазанд бялхам дүүрэн хийж шимэн шимэн уугаад, дээд уруулаа нөмрөн бүрхсэн өтгөн буурал сахлаа шувтран арчаад:

	— Өнөө шөнө, би чамд манай ардын засгийг мандахаас өмнөхөн энэ нутагт байсан ганц бие нэгэн «зожиг» чавганцын тухай ярьж өгье гэж бодож байна гэлээ.

	«Шинэ амьдрал» гэдэг нэгдлийнхний тухай ярьж өгнө үү гэж гуйсан миний хүсэлтийг өвгөн Төмөр энэ удаа хайхарсангүй харин, «зожиг» ганцаардмал эмгэний тухай ярьж эхэллээ. Гэтэл түүнээс илүү энэ нэгдлийн тухай яриулах гэсэн миний хүсэл эрмэлзэл бол намайг шууд эзэмдэн захирч байлаа. Уг нь нэгдлийн дарга надад хэлэхдээ:

	— Манай нэгдлийн тухай сайн мэдэх хүн бол адуун сүргийн наймдугаар суурийн дарга өвгөн Төмөр гуай юм. Тэр хүн бол манай нэгдлийг анх сэдэвлэн байгуулалцсан хүний нэг. Би та нарыг тэр хүнтэй уулзуулж өгье гэж хэлээд намайг энд ирүүлсэн юмсан. Тэгтэл энэ өвгөн маань нэгдлийнхээ тухай ярихын оронд яхир ярдаг ямар нэгэн эмгэний тухай ярианд орлоо. Гэвч ихийг үзэж олныг сонссон тэр өвгөний учиртай, түүхтэй сайхан ярианд би төвөгшөөж залхуурсангүй, улам ч амтархан сонирхов. Өвгөн яриагаа цааш нь үргэлжлүүлэн:

	— Түүний уг нэр нь Дэжид гэдэг байсан боловч манай нутгийнхан «Хар ямаат» гэдэг байсан билээ. Тэгэхээр ер нь миний энэ ярих гэж байгаа зүйл тэр эмгэний тухай ч биш, харин нарийн дээрээ хар ямааны тухай болох нь ээ дээ гэхэд би:

	— Зүгээр, зүгээр ямааны тухай ч байсан хамаагүй ярь ярь, сонсох тун дуртай байна гэлээ. Өвгөн, мөнгөн бөгжтэй үндсэн гаансандаа тамхи нэрж асаагаад:

	— Тэднийх мал гэхээр ч юмгүй. Хэдхэн сарлагаас өөр малгүй айл байсан юм. Дандаа л ганц гэр явдаг болохоор нь тэдний тэр хэдэн үхэр нь ч хүртэл айлын малтай нийлдэггүй, хажиг зожиг явдаг байлаа. Түүгээр ч барахгүй хүн амьтан зусландаа буусан байхад тэднийх хаваржаан дээрээ байх юм уу, эсвэл зарим жил айлууд хаваржаандаа гарах яагаа ч үгүй байхад тэднийх зусландаа гараад явчихсан байдаг байлаа. Ер нь ганц тэр ч биш, юм болгон дээрээ хүнтэй нийлдэггүй яхир хүн байсан юм даа. Нэгэн хавар цаг аян замын хэдэн хүн ямар нэгэн шалтгаанаар бэлчээрийн газар сүргээсээ хаягдан хоцорсон ганц нялх хар ишиг олжээ. Тэд тэгээд тэр хар ишгээ тэвэрсээр яваад эмгэн Дэжидийнд ирээд:

	— Бид хээрээс нэг нялх ишиг оллоо. Арга байвал та үүнийг тэжээж мал болгоно уу! Хэрэв аргагүй бол яая гэх вэ дээ! Өөр айлд аваачаад өгчихөөс биш гэж гэнэ. Эмгэн Дэжид аргагүй бол яая гэх вэ дээ! гэсний нь өлгөн авч:

	— Аргагүй ч байсан би заавал аргална хөө! гэж хэлээд ишгийг авч тэжээхээр шийджээ. Тэгээд өнөөх хар ишгээ үнээний сүүгээр угжиж, юу дайралдсан болгоноороо тэжээсээр байгаад овоо том болгожээ. Гэтэл ишиг нь хэдэн сарлагаас ухаан алдтал айдгаар барахгүй, хонь, ямааны, барааг ч харж чаддаггүй тийм хачин зожиг, амьтан болжээ. Тэгдэг мөртөө соотон бор нохойтой ижилсэн дасаад, түүнтэй өдрийн турш эрхлэн тоглодог байжээ. Малчин айл малаа чонотой дасна гээд бор зүсмийн нохой тэжээдэггүй заншилтай байдаг байхад, тэднийх заавал бор нохой тэжээсэн нь бас л түүний хэдэр зөрүүг харуулж байгаа хэрэг л дээ. Гаж буруу ааштай эмгэн Дэжид ганцаараа зожиглон байсаар нэг мэдэх нь ээ нь чухам ямар өвчин дайрсан юм бол, бүү мэд орноосоо ч босох тэнхэлгүй, ооч балга шөл цай ч уух чадалгүй байсаар туйлын их зовон зүдэрч бие барсныг нутгийн хүмүүс хэзээ хойно олж мэдээд зайлуулан оршуулжээ. Тэр завсар үхэр нь эзэгнэх хүнгүй байсаар уул хяраар тархан алга болж бор нохой нь гэрийнхээ хаяанд оцойн суугаад баахан улин хуцаж байгаад мөн л тэнээд явчихжээ.

	Харин нөгөөх хар ямаа нь ганцаараа үлдээд хоёр өдөр гэрээ тойрч майлан майлан гүйж гэнэ. Гэвч эзэн болсон эмгэн ч эргэн ирж тэжээл өгсөнгүй. Ижилсэн дассан соотон бор нохой нь ч дайралдаж эрхлэн тоглосонгүй юм байжээ. Хар ямаа өлсөхийн ихийг үзэж, ядрахын туйлыг эдэлж эхэлжээ. Цэцэг навчаа дэлгэсэн алтан дэлхий байсаар байтал идэх юм эрээд гүйж явдаг нь мөнгөн долгио давалгаалуулсан мөрөн гол урссаар байтал цангаад явж байдаг нь ганц ч тэр хар ямааны буруу биш гэж би боддог юм даа. Зөрүүд зантай эмгэн Дэжид хар ямаатайгаа нэг тогооноос хооллож ундалдаг байжээ. 

	Сүрэглэн явах хонь ямаанаас айн зугтдаг нь ч бас л түүнийг ганцаар нь байлгасны харгай юм. Түүнийг бэлчээрт нэг ч удаа гаргахгүй дандаа гэртээ байлган үргэлж цагаан идээ, гурилаар тэжээсэн дээрээс тэгсэн юм байх даа. Түүний бойжилтын байдал нь нэг хачин, ямаа ямаанаас өөр байдалтай, үс нь хүртэл дэндүү ширүүн бөгөөд гялгар хар хошуу нь хэтэрхий шөнтгөр урт, майлах нь хүртэл хонь шиг хачин дуугардаг байжээ. Чигээ олохгүй дайралдсан болгоноосоо айн зугтаад тэнэж явсан тэр хар ямааг манай эндхийн хоньчин Батсүх гэдэг нэг хар хүү олоод хайрлан үзэж хоньтойгоо нийлүүлжээ. Гэтэл тэр хар ямаа ганцаараа цойлж зугтаад хоньчин хүүгийн үйлийг үзэв. Тэгж явахдаа шаазгай явсан ч үргээд л, туулай харайсан ч цочоод л тун ч хачин инээдэмтэй явдаг байжээ. Тэгээд яах вэ байн байсаар хонь ямаатай ижилсэж байгалиас зохилдсон жам ёсондоо дасаж эхэлсэн бололтой. Цэцэг ногооны амттай сайхныг ч мэдэж, холбоо хэлхээгүйгээр хонь ямаатай сүрэглэн явж хамт олноороо амьдрах сайхан замд орж эхэлжээ. Бас тэгэхдээ хэд хэдэн буруу явдал гарган мунгинасан гэдэг. Надмид гэдэг айлын дэлгэчихсэн нойтон ааруулыг өөртөө тавьсан тэжээл гэж санаад юу ч үгүй болтол нь идэж орхижээ. Тэгж аргатлаа ааруул идсэний улмаас ам нь туйлын их цангасан юм байх даа. Уух юм эрээд гүйж явтал нь нэг хувинтай ус шиг юм дайралджээ. Түүнээс уугаад үзсэн чинь гашуун амттай байсан боловч уул нь тэжээл ууж сурсан учир дажгүй ууж орхижээ. Тэр нь архи байсан тул өнөөх чинь шал согтоод, ямаа бас агсан тавьдаг юм байх даа, дайралдсан амьтан болгоноо хөөж мөргөөд байхыг үзсэн хүмүүс түүнийг годронтож байна гэж ярилцаж байжээ. Гэтэл нөгөөх чинь салгалан явсаар тулганд түлсэн задгай гал уруу савж унаад хамаг үсээ хуйхлан, шатаж үхэхийн даваан дээр хүн дайралдаж галыг нь унтрааж амийг нь аварчээ. Тэгж нэг аюулаас гарсан боловч түүнээс нэлээд хойно нэгэн өдөр Асгат өндрийн өвөрт хонин сүргийнхээ хамт бэлчиж явтал нь бор нохойтой нь ав адилхан нэг амьтан хадан дундуур мөлхөж явааг хараад ижлээсээ тасран түүн тийш гүйж хүртэл нөгөөх нь эрхлэн тоглохын оронд сэрвээнийхээ үсийг босгон шүдээ ярзайлгаж байснаа шууд үсрэн дайраад хонгоноос нь хайр найргүй зулгааж эхэлжээ. Хар ямаа өвдөхийн эрхэнд байдаг тэнхээгээрээ майлж гэнэ.

	Тэр өдөр хонь хариулж явсан Ганхуяг гэдэг жаал хүү уншиж яваа номдоо улайраад хар ямааны тэгж чонотой ноцолдож байгааг ер анхаарсангүй байжээ. Ном уншдаггүй хүн бол маш муухай юм. Гэвч хонь хариулахдаа ном унших нь зүйтэй боловч хариулж байгаа малаасаа анхаарлаа холдуулж болохгүй гэдгийг ялангуяа багачууд мэдүүштэй. Хар ямааны орилохыг сонссон юм болов уу, ашгүй тэгж аз болж дайралдсан юм уу бүү мэд. Түлээ авч явсан хүмүүсийг дагаж явсан хэдэн нохой дайралдаж, чононд бариулахын даваан дээр салгажээ. Татанхай хонготой хар ямаа түүнээс хойш бор нохойтой тоглохоо бүрмөсөн больжээ. Тэр хар ямааны үр төл үржин үржсээр одоо манай нэгдлийн ямаан сүргийн дотор олон хар ямаа явж байгааг үзээд чи миний ярьсан энэ зүйлийг санах байх даа. Манай нэгдэл олон хар ямаатай шүү. Ер нь ганц ямаа ч биш сүүлийн жилүүдэд бид олон малтай болон баяжиж байна. Иймд ер нь хажиг хүн хэдэр байвал яадгийн намтар, зожиг явбал мал хэрхдэгийн үлгэр товчдоо иймэрхүү байдалтай байна. Манай хойч үеийн багачуулаас л тийм ганцаардмал байдалтай хүн гарахгүй байгаасай гэж хүсдэг юм. «Ганц хүн хүн болдоггүй, ганц түлээ гал болдоггүй» гэсэн ардын цэцэн үг талаар биш шүү. Хамт олноороо амьдрахын хөгжил цэнгэл баяр баясгаланг зарим хүн одоо болтол ойлгоогүй байна. Хөдөлмөрөө нэгтгэж сайн сайхан амьдралын үр шимийг нэгдэлд элссэн хүн л ганцхан хүртэнэ дээ. Тэгэхдээ бид харин тэр эмгэн шиг болж үхэх байх гэж айсандаа ч нэгдсэн хэрэг биш юм шүү. Бид чин сэтгэлээрээ жинхэнэ хүний ёсоор сайн сайхан аж төрье. Хөдөлмөрөө нэгтгэж аз жаргалтай амьдаръя гэж хэлэлцээд нэгдсэн билээ.

	Нэгдсэн хүч уулыг ч өргөж чадна гэсэн үг байдаг юм. Манай нэгдэл анх есөн өрх айл, тавин нэгэн малтай нэгдсэн гэж бодоход одоо нэг зуун зургаан өрх айл есөн мянга гаруй малтай ханагар баян амьдарч байна гэж сэтгэл нь ихэд хөдөлсөн өвгөн цааш нь, «Шинэ амьдрал» гэдэг тэр нэгдлийнхэн хэрхэн тэмцэж, яаж ажиллаж ямар бүтээл гаргасан тухайгаа маш дэлгэрэнгүй ярьж өгсөн боловч нэлээд удаан хугацаагаар тэр нэгдлийнхэнтэй хамт амьдарч хамт ажиллахгүйгээр тэдний ажилтай олигтой танилцаж, арвитай юм мэдэж чадахгүй юм байна гэдгийг би өвгөний тэр шөнийн ярианаас сайн ойлгож авлаа. Тэгээд биеийнхээ чилээг гаргахаар гадаа гарах үед үүр манхайтал цайгаад болжморууд далан өнгийн дуугаар шуугилдан жиргэж манаатай хоносон адуун сүрэг униарт ногоон талын дунд алаглан ярайж харагдах нь сэтгэлд таатайхан байлаа. Шөнө дунд өнгөртөл цагаан мод хаяж тоглосон залуусыг бөх бат нойроос нь сэрээж яваа өвгөний танил дуу сонстож байлаа. Удсан ч үгүй айлуудын тооноор шингэн цэнхэр утаа манаран савсаж эхлэв.

	— Хүүе Төгс өө! Чи адууны урдаас яваач, 

	— Оюун аа! Чи өчигдөр орой унаганы ногт хаана тавьсан вэ?

	— Өнөөдөр пионерын зусланд айраг хэн хүргэж өгөх билээ? гэх зэрэг ажилдаа шамдан орж байгаа баясгалант хүмүүсийн дуу шуугиан өрнөж, олон адууны хөлийн чимээ нижигнэн, уурга ташуур тачигнан, эхээсээ төөрсөн унага янцгаалдаж байх нь өнгөрсөн шөнө өвгөний ярьсан эмгэний тухай гаслант үе, харанхуй шөнийнхөө хамт миний сэтгэл оюунаас арилан замхарч манай гэрэлт энэ үеийн баяр жаргалант хүмүүсийн бүтээлийн шинэ өдөр ингэж эхэлж байгаа нь юутай сайхан билээ.

	 

	Цэцэрлэг хот 1954

	 

	
ГЭРЭЛТ ХҮҮ 

	Гэрэлт хүү нэг өдөр гудамжид явж байжээ. Гэтэл манай хайрт удирдагч их жанжин Сүхбаатарыг хорлож алсан заналт дайсан Бадам эмч явж байхыг үзээд нүдээ их болгон цочиж зог тусав.

	Түүний байдлыг сайн ажиглавал, европ маягийн хувцас өмсөөд, ер ажиг сэжиггүй явж байна.

	Гэрэлтийн дотор хүйтэн оргиод, хачин үзэгдлийг гайхан боджээ. Дайсан бол янз бүрийн арга залийг хэрэглэдэг юм гэж эцэг Мандахын нь хэлдэг үг, сонор сэрэмжтэй явах хэрэгтэй гэж үргэлж сургамжилдаг багш Батын нь сургаалыг хажуугаас нь ямар нэгэн хүн давтан хэлэх шиг болжээ. Би ер нь арай буруу хүн таньж байгаа юм биш байгаа даа гэж бодоод түүнийг дагаж нэлээд явжээ. Бадам эмч мөн болох нь хаашаа ч гарах газаргүй мөн байна. Гэрэлт хүү тэр хүний урдуур нь хөндөлдөж зогсоод:

	— Хүн гуай хоёул сэргийлэх дээр очъё гэж хэлэв. Гэтэл тэр хүн хөмсгөө зангидаад гайхсан янзтай:

	— Яах юм бэ? гэсэнд Гэрэлт:

	— Яахыг тэнд очоод хэлье гэсэнд тэр хүн:

	— Ахад нь тэнд очих хэрэг байхгүй, чи хэрэгтэй бол очиж бай гэж хэлээд цааш явах гэсэнд Гэрэлт:

	— Таныг сэргийлэх дээр очихгүй юм бол явуулахгүй гэж хэлээд цамцнаас нь барьж аваад тавихгүй зууралдсанд Бадам эмч тун их уурлаж, тэр хоёр ноцолдож эхлэв. Гэрэлт тэр дайсныг алдах нь гэж айсан бололтой ийш тийш харж, бүлтгэнэн байв.

	Гэтэл ашгүй нэг цагдаа явж байгаа харагдав. Гэрэлт цагдааг дуудаж

	— Ах гуай энэ хүн хэрэг гаргасан юм. Тэгээд сэргийлэх дээр очих гэтэл очихгүй гээд байх юм гэж хэлээд нүднийхээ нулимсыг арчиж байгааг харсан цагдаа:

	— Ямар хэрэг гаргасан юм бэ? гэсэнд Гэрэлт:

	— Сэргийлэх дээр очиж байгаад хэлье гэсэнд цагдаа, тэр хүнийг ямар боловч сэргийлэх дээр авч очихоор шийдвэрлэж хоёулыг дагуулан явсаар сэргийлэхийн жижүүрт авч иржээ.

	Гэрэлт хүү Бадам эмчийг гараад зугтаах бий гэсэн бололтой хаалган талд зогсож байлаа. Жижүүр:

	— За та ямар хэрэг гаргасан хүн бэ? гэж асуусанд Бадам эмч ямар ч гэмгүй царай гарган:

	— За бүү мэд, гудамжид зүгээр явж байтал энэ хүүхэд дайралдаад сэргийлэх дээр очъё гэж намайг явуулахгүй цамцнаас зуурч аваад салахгүй байсанд энэ нөхөр цагдаа очив. Тэгээд хамтаараа явж энд хүрч ирлээ гэсэнд Гэрэлт хүү жижиг гараа зангидаад Бадам эмчийн зүг тэмүүлж:

	— Чи муу хар дайсан, ямар ч хэрэг гаргасангүй гэнэ үү? Чи Сүхбаатарыг хорлож алсныгаа нуух санаатай байна уу? гэж хэлээд учир зүггүй давшилсанд жижүүр тайвшруулан хүүгийн толгойг илж гарыг нь барьж арай гэж тогтоон:

	— Хүү минь чи энэ хүн Сүхбаатарыг хорлож алсныг яаж мэдсэн юм бэ гэсэнд Гэрэлт, 

	— Ах аа! Энэ хүн намайг кино үзэж байхад Сүхбаатарыг хорлож алсан юм гэсэнд жижүүрийн байранд байсан бүх хүн нижигнэтэл инээв.

	— Хүү минь чи одоо хэдэн настай вэ? гэсэнд Гэрэлт:

	— Найман настай гэлээ. Жижүүр:

	— Хүү минь чи тун томоогүй байна. Энэ хүн бол Сүхбаатарыг, алсан тэр Бадам эмч биш, харин Бадам эмч болж тоглосон алдарт жүжигчин Равдан гэдэг хүн байгаа юм гэсэнд урам хугарсан бололтой Гэрэлтийн царай нь улайсхийгээд гадагш гэрийн зүг явахдаа ёстой дайсныг нь барьж чадаагүйдээ гомдон харамсаж явжээ.

"АРДЫН БОЛОВСРОЛЫН ЯАМНЫ ХЭВЛЭЛ” УЛААНБААТАР хотноо 1971 онд эрхлэн хэвлүүлсэн "ХҮҮХДИЙН УРАН ЗОХИОЛЫН ДЭЭЖИС" номын Өмнөх үг:

	 

	БЯЦХАН УНШИГЧИЙН ИХ УТГА ЗОХИОЛ

	 

	Манай хүүхдүүдийн үргэлжийн сайн нөхөр нь ном билээ. Цэцэрлэгийн босгоор алхмагц ном хүүхэд хоёрын агуу их нөхөрлөл тогтдог. Энэ нөхөрлөл шиг мөнх зүйлийг одоогийн манай хүүхдүүд мэдэхгүй. Энэ нөхөрлөлийн ачаар манай хүүхдүүд эрдэмтэй боловсон иргэн болж, эх орондоо аль болох их тусыг хүргэдэг юм. Ном бол манай хүүхдүүдэд ямар нэг гоёлын зүйл биш, харин ус агаар шиг хэрэгцээтэй мэргэн зөвлөгч, дотно нөхөр, ухаант багш нь билээ. «Номд дурлагтун. Ном нь та нарын амьдралыг тэтгэж, санаа бодлын алаг эрээн гогцоог тайлахад тусалж, хүнийг болоод өөрийгөө хүндэлж сургах бөгөөд орчлон хорвоо, хүнийг хайрлах сэтгэлээр зүрх оюунд чинь жигүүр ургуулж өгнө» гэж их Горькийн сургасныг манай хүүхдүүд сэтгэлчлэн мөрддөг юм.

	Монголын ард түмэн бол аливаа ард түмний адил агуу их хүүхдийн зохиолч билээ. Манай хүүхдүүдийн хамгийн дуртай уншдаг зохиолуудыг ард түмэн зохиожээ. Ард түмэн гэгч хүчтэн бий болсон цагаасаа эхлээд хүүхдээ, хойч үеэ хүмүүжүүлэх тухай санаа тавьж мод, чулуугаар чамин гоё тоглоом хийж, уран үгээр үлгэр, дуу зохиож үе улиран улам сайжруулсаар иржээ. Өлгийн дуу, аман үлгэр, баатарлаг туульс, оньсого, зүйр цэцэн үг энэ бүхний зохиосон эзэн нь ард түмэн билээ.

	Ард түмнээс хүүхдэдээ, хойч үедээ бэлэг болгон барьсан хамгийн нандин, хамгийн үнэт зүйлийн нэгэн нь ардын аман зохиол юм. Үнэт нандин энэ бэлэг зөвхөн эгэл гоёл чимэглэлийн зүйлс биш. Энэ бол сэтгэл санааны гоёл чимэг, хөдөлмөр тэмцлийн зэвсэг билээ. Энэхүү зэвсэг маш нарийн хийцтэй ажээ. Жишээ нь ардын дуунууд гэхэд өдий төдий өнгө, хэлбэр, төрөл зүйл буй нь: Өлгийн дуу, тайтгаруулах дуу, баясгах дуу, домнох дуу, тойрон наадах дуу, тоглоомын дуу, хөдөлмөрийн дуу, харууслын дуу, тохуу тоглоомын дуу гэх мэт байна. Дээрх төрөл зүйлийн үг, аялгуу, дуулах маяг цөмөөр өвөрмөц сонин ажээ.

	Монгол мал аж ахуйн орон учраас, монгол хүний малд хайртай сэтгэл хосгүй учраас амьтдын тухай ардын аман зохиолын дэлхий дахины алтан санд монголын ард түмнээс адгуусан амьтдын тухай зохиосон зүйл онцгой сонин хувь нэмэр болж байгаа юм. Морины тухай монгол хүн шиг яруу сайхан зохиол бүтээсэн нь ховор. Монгол аман зохиолын онцгой баатар нь хүн морь хоёр байдаг.

	Нусгай бор хүү, хамуутай бор даага хоёр хэдийгээр харахад дорой боловч агуу их зүрх сэтгэлтэй учраас хамгийг ялагч болон үлгэр домогт гардаг юм. Монгол аман зохиолын жигшүүртэй баатар нь олон толгойтой (15, 25, 75, 95) атгаалжин хар мангас юм. Түүнчлэн орой дээрээ ганц улаан нүдтэй махчин бас орно. Монгол аман зохиолын дүр хэллэг нь өөр хаа ч давтагддаггүй үзэгдэл билээ. Харин үйл явдал, үзэл санаа нь нийт хүн төрөлхтний чанартай зүйл байдаг. Үүгээрээ манай ардын аман зохиол нэг үндэсний хэлбэртэй, нийт үндэстний агуулгатай юм.

	Ард түмний гүн ухааны эрдэнэ болсон зүйр цэцэн үгийн далайг бараг л оломгүй гэж хэлж болно. Энэ далайгаас манай хүүхдүүд хэлд ормогц л хүртэж эхэлдэг. Ер ардын аман зохиол хүүхдийг эхээс төрөхөд нь өлгийн дуугаар эхлэн тосож аваад насан туршид нь ханилан явдаг эрхэм сайн нөхөр нь юм.

	Ардын аман зохиол нь хүүхдийг амьдралд бэлтгэж, ном зохиол унших үүдийг нь нээж өгдөг оюун ухааны суут эх билээ. Ухаант мэргэн тэр эх өлгийн дуу аялж, үлгэр ярьж, зүйр үг хэлж, оньсого таалгаж, хүүхдийн нялх оюуныг хөгжүүлэн баяжуулж өгдөг юм. Тэр эхэд бас хүүхдийг хэлд оруулах ид шидтэй зохиол ч байдаг. «Элээ, хэрээ, галуу гурав» гэсэн үгийг хурдан хурдан хэлэхэд тэр болгон хүүхдийн хэл ээдрэхгүй байж чаддаггүй шиг «гучин хоёр цагаан лонх» тоолоход наад зах нь хүүхдийн амьсгаа хүрдэггүй юм. Гэвч тэр эхийн ачаар тэдний хэл нь зүгширч, амьсгаа нь задардаг юм.

	Бичгийн зохиол гарах хүртэл ардын аман зохиол дангаараа хүүхдэд үйлчилж түүний оюуны орчлонг хэлбэршүүлж байлаа. Бичгийн зохиол үүсэн хөгжиж эхлэхэд ардын аман зохиолын үүрэг бага зэрэг хөнгөрсөн боловч бүрэн чөлөөлөгдсөнгүй билээ. Мянгаад жилийн тэртээгээс аман зохиол, бичгийн зохиол хоёр хослон хөгжиж өнөө үетэй золгохдоо хүүхдийг хүмүүжүүлэх ариун үүргээ хамтран биелүүлж иржээ.

	«Аливаа уран зохиол аман зохиолоос эх авдаг» гэж Максим Горькийн хэлсэн мэргэн үг бий. Монголын уран зохиол, түүний дотор хүүхдийн зохиол нь ардын аман зохиолын ширгэшгүй баян, яндашгүй арвин далайгаас эх авчээ.

	Одоогийн манай хүүхдүүд хоёр янзын гайхамшигт эрдэнийн хууль ёсны эзэд юм. Аман болоод бичгийн уран зохиол, түүн дээр дэлхийн бусад ард үндэстний сонгодог бүтээлийг нэмбэл манай хүүхдүүдийн эрдмийн өмч хөлгүй их далайтай ч зүйрлэшгүй арвин байгаа юм. Хэрвээ хувьсгалын өмнө манай хүүхдүүдэд бусад улс гүрний сонгомол сайхан зохиолууд байтугай өөрийн орны бичгийн хүмүүсийн бүтээл тэр болгон хүртдэггүй байсан бол өнөө үед гачигдал бүрмөсөн арилжээ. Одоогийн манай нөхцөлд дэлхийн ямар ч орны хүүхдийн шилдэг зохиол холын зай, хэлний бэрхшээлийг харгалзахгүйгээр нэвтрэн ирэх боломжтой болжээ.

	Хувьсгалын өмнөх манай хүүхдийн утга зохиолын гол хөдөлгөх хүчин нь ардын аман зохиол байсныг өмнө дурдсан. Гэвч бид бичгийн зохиолыг үгүйсгэж болохгүй юм. Одоогоор бидний мэдэж байгаа монгол уран зохиолын хамгийн хуучин дурсгал болох «Нууц товчоо» 13 дугаар зууны дундуур зохиогджээ. Энэ зохиол хэдийгээр хүүхдийн утга зохиолд бүхэлдээ хамрахгүй боловч хүүхдэд огт хүртээлгүй зүйл гэж үзэх ёсгүй.

	«Нууц товчоо» нь нэгэн төрөл зүйл зохиол биш харин олон янзын зохиол, тэр ч байтугай яруу найраг, үргэлжилсэн үгийн зохиолын цоморлог билээ. Судалгааны дүнгээс үзвэл, «Нууц товчоог» бүрэлдүүлж байгаа олон хэлбэрийн тэр зохиолууд нь гэнэт нэгэн өдөр бий болсон биш ажээ. Эрхбиш уг цоморлогийг хүртэл бичигдсэн олон арван зохиол, түүний туршлагын үр дүнд уг «товчоо» гарсан нь маргаангүй. «Нууц товчооны» дотор хүүхдийн хүмүүжилд тус болох зүйл нэн их байдаг нь түүний хүүхдэд холбогдох шалтгааныг улам тодруулж байна. Одоогоор бид хүүхдийн зохиолыг 13 дугаар зуунд үүссэн гэдэггүй боловч тэр цагт хүүхдэд унших юм байгаагүй гэж хэлэх эрхээ «Нууц товчоонд» алдаж байна. Арван дөрвөөс арван есдүгээр зууны хооронд монголын утга зохиол удаан боловч зогсолтгүй урагшаа явсаар иржээ. Энэ завсар намтар, тууж, товч, дэвтэр, эрих зэрэг том хэлбэрийн зохиолын сонин төрөл зүйл буй болов. Үүний хамтаар дуу, ерөөл, магтаал, үлгэр, туулиуд аман болоод бичгийн хэлбэрээр зэрэгцэн хөгжсөөр байв. Эдгээр олон төрлийн зохиол дотор хүүхдийн зохиол олон байлаа. «Саран хөхөөний тууж», «Молон тойны намтар», «Бигармижид хааны тууж» зэрэг гол төлөв Энэтхэг, төвөдийн бурхан шажны нөлөө бүхий зохиолууд нь хүүхдийг хүмүүжүүлэхэд ашиглагдаж байлаа.

	Ер нь тэр үеийн хүүхдийн зохиолын уран сайхны онцлог нь голдуу сургаал номлолын чиглэлтэй уран зохиолын шинжийг хадгалж байсан юм. Тэр нь ч цаг үеэ олсон, амьдралтай өнгө аяс нь зохицсон зүйл байлаа. Харин 19 дүгээр зууны эцэс, хорьдугаар зууны эхээр монголчуудын нийгмийн ухамсарт их өөрчлөлт гарч, тэр нь уран зохиолоор илрэн үзэгдэх болжээ. Энэ үед «Үг», «Гомдол» зэрэг шинэ төрөл зүйл их дэлгэрч «Хавханд орсон зээрийн үг», «Хоточ нохойн гомдол», «Ижлээсээ салсан ингэний гомдол» гэх мэт сонин зохиолууд гарчээ. Эдгээр нь амьдралын шударга бус байдлыг шүүмжлэх хандлагатай байлаа. Гэхдээ илэрхий хурцаар шүүмжлэн хэлдэг шүүмжлэлт реализмын дөнгөж босгон дээр ирээд байсан тул зөвхөн «үглэх», «гомдоллох» маягаар санаагаа илэрхийлж байсан юм. Арван дөрөвдүгээр зуунаас хойш манай хүүхдийн утга зохиолд орчуулгын уран зохиол зонхилох байртай болж иржээ. Хэдийгээр хүүхдэд зориулсан, эсвэл зориулагдаагүй боловч хүүхдийн сэтгэхүйд нийцэх зохиолууд гарсаар байсан ч хүүхдэд хүргэх нь бага байлаа. Учир нь бичиг мэддэг хүн цөөн, ядуу хүний хүүхэд олон, тэдэнд ном заах, унших хүн ховор байсны уршиг билээ. Нөгөөтээгүүр эгэл ард түмнийг харанхуй бүдүүлгээр барьж байх гэсэн харгис нийгмийн гав гинжинд хүлэгдэж хүүхдийн уран зохиол олигтой хөгжихгүйгээр барахгүй бий болсон цөөн бүтээл нь хүүхдэд олддоггүй байлаа. Иймд бичгийн зохиолын нөлөө нь аман зохиолынход эхний байраа тавьж өгөөд хоёр дахь суудалд шилжсэн байна.

	1921 онд манай эх орон, ард түмний хувь заяаг шинэ нийгэм, шударга ёстой холбож өгсөн ардын хувьсгал ялан мандав. Ардын хувьсгалаар урган цэцэглэсэн үй түмэн гайхамшигт цэцгийн нэгэн нь хүүхдийн утга зохиол мөн. Шинэ үеийн монголын хүүхдийн утга зохиол нь чанар агуулга өнгө цогцоороо урьдахаас огт өөр юм. Манай шинэ үеийн хүүхдийн утга зохиол хувьсгалаар төрж, хувьсгалтай хамт хөгжсөөр ирлээ. Шинэ нийгэм маань хүүхдийн төлөө урьд хэзээ ч үзэгдээгүй их анхаарал халамж тавьдаг онцлогтой билээ. Иймээс ардын хувьсгалын жилд манай ард түмэн хойчийг залгамжлагч үр хүүхдүүддээ хамаг сайн сайхнаа зориулсаар ирлээ. Ардын хувьсгал манай хүүхдүүдийг эрдэмтэй номтой, эрүүл чийрэг, зан байдал сайтай, авьяас билэгтэй болголоо. Энэ бүхэнд манай хүүхдийн шинэ утга зохиолын ач гавьяа зүй ёсоор орсон юм.

	Монголын шинэ үеийн хүүхдийн уран зохиолыг Дашдоржийн Нацагдорж үүсгэж билээ. Монголд анх удаа пионерын байгууллага бий болоход Д. Нацагдорж «Пионерийн дуу» зохиов. Энэ бол 1924 он байлаа.

	 

	«Бүхий олон багачууд аа

	Бүрхсэн улаан цэцэрлэгтээ

	Бүрийн шинээр үүсгэсэн

	Бүжиг наадмаар наадацгаая

	Бэлхэн ээ»

	 

	гэж энэ дуу эхэлдэг юм. Цоо шинээр үүсгэсэн бүжиг наадмаа хувьсгалын улаан цэцэрлэгтээ монголын түмэн үрс наадаж эхэлснээс эдүгээг хүртэл манай өсвөрийн багачуудын сүлд дуу болсоор ирсэн энэ зохиолд

	 

	Ариун улаан цусандаа

	Ардын хувьсгалыг шингээж

	Ариун уураг тархиндаа

	Ашдын боловсролыг хөгжүүлье

	Бэлхэн ээ

	 

	гэсэн гайхамшигтай уриа байдаг юм. Хувьсгалтай үе чацуутан хэн боловч энэ дууг дуулсаар их амьдралын босгоор алхаж орсон нь лавтай. Иймээс энэ дуу манай хүмүүсийн хэнтэй нь ч үе нас чацуу юм.

	 

	Биелсэн эрдэмд боловсорч

	Баатар хувьсгалыг залгамжилъя

	Бэлхэн ээ.

	 

	гэж өнөөдөр ч гэсэн Д. Нацагдорж өсвөрийн үеийнхнийг уриалж, тэд нь ч энэ урианд зоригжин хувьсгалын анхдугаар зуун жилийн хоёр дугаар хагастай сэтгэл зориг төгөлдөр золгож байна.

	Д. Нацагдорж «Миний нутаг», «Пионерын дуу», «Хэнз хурга», «Алс газар сурахаар явагч», «Миний эжий», «Эрүүл пионер», «Октябр», «Од» зэрэг яруу найраг, «Хуучин хүү», «Соёлыг гайхав», «Шувуун саарал» зэрэг үргэлжилсэн үгийн зохиолуудаараа манай шинэ үеийн хүүхдийн уран зохиолын тулганы чулууг тавьжээ.

	Д. Нацагдоржийн адил хүүхэд багачуудад авьяас билгээ зориулсан манай ахмад зохиолчид олон бий бөгөөд тэдний тэргүүн эгнээнд Ц. Дамдинсүрэн, С. Буяннэмэх, Д. Цэвэгмэд, Д. Сэнгээ, Ч. Лодойдамба, Ч. Ойдов, П. Хорлоо, Ц. Уламбаяр, Ч. Лхамсүрэн, Л. Бадарч, Б. Бааст, Т. Тарва, Б. Ринчен, Д. Даржаа нарыг дурдах ёстой.

	Ц. Дамдинсүрэнгийн «Буурал ээж минь», «Пионерын зуслан», «Хоёр настай Ро», «Гологдсон хүүхэн», «Хоёулаа миний хүү», «Хоёр цагаан юм» зэрэг зохиолууд. С. Буяннэмэхийн шүлгүүд, ялангуяа «Бор бор болжмор» гэдэг нэрээр саяхан тусгай хэвлэгдсэн өгүүллэгүүд гуч дөчөөд оны үеийн манай хүүхдийн утга зохиолын томхон ололтууд байлаа.

	Гучаад оны манай хүүхдийн утга зохиолд онцгой гавьяа байгуулсан зохиолч бол Дондогийн Цэвэгмэд билээ. Түүний бичсэн «Хоньчин Найдан», «Болд Самбуу хоёр», «Сурагч Ганбат» зэрэг туужууд гучаад оны хүүхдийн уран зохиолын сор болж үлдэв. Эдгээр зохиолын ач нөлөөний тухай ярихад Д. Цэвэгмэдийг Д. Нацагдоржийн хэмжээнд аваачиж үзэхээс өөр аргагүй юм. Эдгээр зохиол хэл найруулга, дүрслэн үзүүлэх арга барил, үзэл санаагаараа онцгой шинэ үзэгдэл байв. Шашны балар суртлаас зайлж, гэгээрэл боловсролын замд орохыг уриалж, соёл боловсролын агуу гайхамшгийг романтик маягаар нээн үзүүлсэн энэ зохиолууд Д. Нацагдоржийн

	 

	Алсын их улирлыг

	Авцгаах багачууд мөн өө

	 

	гэж бичсэнийг хэрэгжүүлэгчийн түрүүчийн дүр зураг болжээ.

	Дөч тавиад оны үед хүүхдийн утга зохиолд их бүтээл хийсэн зохиолч гэвэл П. Хорлоо, Ц. Уламбаяр, Б. Бааст, Ч. Лхамсүрэн, Ч. Лодойдамба, М. Чимэд, Д. Даржаа, Л. Бадарч, Ч. Ойдов, Ө. Баасанжав, Д. Мягмар нар юм. М. Чимэдийн «Цагаан тэмээт өлзий», Д. Даржаагийн «Алмасан хууртай хүүхэн», Ч. Лхамсүрэнгийн «Хүрэн морь» зэрэг туульсын зохиол, П. Хорлоогийн «Хар унага», Ц. Уламбаярын өгүүллэгүүд, Л. Бадарчийн «Хүжийн гал», Б. Баастын амьтны тухай өгүүллэгүүд, М. Гаадамбын өгүүллэгүүд нь манай хүүхдийн дуртай ном болж, эдүгээ зарим нь олдохгүй ховорджээ. Эдний нэлээд нь сурах бичигт орсон юм.

	Тавиад оны эхээр хүүхдийн утга зохиолыг баяжуулагсад нь Ч. Лодойдамба, Ч. Ойдов нар билээ. Ч. Лодойдамба «Алтайд» гэдэг адал явдалт роман бичиж зөвхөн хүүхдийн уран зохиолоор барахгүй нийт утга зохиолд шинэ төрөл зүйл үүсгэв. «Алтайд» роман нь уншигчдад үзүүлсэн нөлөөгөөрөө хүүхдүүдэд их тус болсон нь лавтай. Ер нь уул зохиол бичлэгийн арга хэлбэр, өнгө зүсээрээ хүүхдийн утга зохиолын хууль зүйд илүү ойр болсон юм. Мөн Ч. Лодойдамбын «Манай сургуулийнхан» гэдэг тууж хүүхдийн уран зохиолд шинэ хуудас нээсэн байна.

	Хүүхдийн жүжиг бий болгоход «Алиа Тогмид» зэрэг жүжгээрээ Ч. Ойдов их гавьяа байгуулсныг дурдах ёстой. Ч. Ойдовын «Долоодой хүү», «Жаргалыг хүссэн Мөнхөө» зэрэг жүжгүүд ч гэсэн хүүхдийн уран зохиолд мэдэгдэхүйц нөлөө үзүүлж билээ.

	Эх оронч баатарлаг үйлсийг тусгасан «Аюуш» туужаараа Д. Сэнгээ, «Энх тайвны манаа» туужаараа Ц. Уламбаяр нар хүүхдийн утга зохиолд үнэтэй хувь нэмэр оруулсан юм.

	Тавь жараад оны үед манай хүүхдийн уран зохиол нийт утга зохиолын ерөнхий бүрэлдэхүүнээс бие даан хөгжих чиглэлд оржээ. Өөрөөр хэлбэл манай хүүхдийн уран зохиол төрөлжиж биеэ даах замд гарч, зүс царайгаа улам улмаар төлөвшүүлэн бүрэлдүүлж, дуу хоолойгоо жигдлэх үйл явцад оржээ. Хүүхдийн зохиолоор дагнан ажилладаг зохиолчид ч бий болжээ. Тэдний ууган нь С. Содномдорж билээ. Түүний бичсэн гол төлөв шүлэглэлт зохиолууд болох «Норовын намтар», «Сэрж Серёж хоёр», «Дугаар ангийн Дугар», «Тахир тав, махир хоёр» зэрэг нь хүүхэд багачуудад танил болжээ. Д. Содномдорж, «Аз жаргалын эрэлчин» гэдэг дуурь, «Навсайдамба, түүний нөхөд» гэдэг шүлэглэсэн тууж зэрэг том хэлбэрийн сайн зохиолууд бичжээ. Д. Содномдоржийн араас жагссан хүүхдийн зохиолчид дотроос Ж. Дашдондог, Г. Сэсмээ, Ч. Лувсандэндэв, Р. Ядмаа, О. Цэндсүрэн, Т. Жамьянсүрэн нарыг дурдалтай.

	Тавь, жараад оны хүүхдийн утга зохиолд өөр нэг тэмдэглэлт зүйл гэвэл хүүхдийн утга зохиолын онолын асуудлуудыг боловсруулах хандлага гарсан явдал бий. Хэрвээ дөчөөд оны үед хүүхдийн номын тухай шүүмж алдаг оног гарч байсан бол тавь жараад оны үед хүүхдийн уран зохиолын асуудлыг олон талаас нь өргөн тавьсан өгүүлэл, шүүмж, тогтмол гардаг болж 1960 оноос эхлэн хүүхдийн зохиолч, багш нарын хамтарсан онолын бага хурал тогтмол хийж, хүүхдийн утга зохиолын асуудал хэлэлцдэг болжээ. Үүнийг санаачлагч нь Гэгээрлийн яам, түүний хэвлэлийн хэлтэс юм.

	Хүүхдийн утга зохиолын онолын асуудлаар П. Хорлоо, Н. Жамбалсүрэн, Б. Бор, Л. Түдэв, Д. Мягмар, Ч. Лувсандэндэв, Д. Содномдорж зэрэг хүмүүсийн нэлээд өгүүлэл нийтлэгджээ. 1970 онд хүүхдийн уран зохиолын ном хэвлэлийн номзүй тойм хоёр дэвтэр (Ч. Лувсандэндэв эмхэлсэн) хэвлэгдэн гарлаа. Хүүхдийн утга зохиолыг их дээд сургуулиудад биеэ даасан хичээл болгон зааж, оюутнууд дипломын ажил хийх болжээ. Энэ бүхэн нь хүүхдийн уран зохиолын хөгжилд мэдэгдэхүйц ахиц гарч байгаагийн жишээ мөн.

	Хүүхдийн утга зохиол сүүлийн жилүүдэд төрөл зүйлийн хувьд ихээхэн баяжиж байна. Дөчөөд он, тавиад оны эхээр хоёр гуравхан туужийг хүүхдэд хамруулан нэрлэж байсан бол тавь жараад онд Н. Надмидын «Залуу аялагчид», Д. Намдагийн «Алим», С. Дашдооровын «Сэргэлэн багачууд», Л. Түдэвийн «Мөнхийн ус», Д. Мягмарын «Балын амт», Д. Гармаагийн «Хөгжилтэй туужууд» зэрэг олон тууж хэвлэгджээ.

	Хүүхдийн утга зохиолд үнэнчээр үлдсэн ахмад зохиолчдын дотроос М. Чимэд «Шар цамцат», П. Хорлоо «Нарны туяанд» гэдэг туужууд бичив. Мөн Б. Ринчен «Заан залуудай», Ө. Баасанжав «Алтан хараацай» зэрэг роман бичлээ. Эдгээр нь хүүхдийн утга зохиолд том хэлбэр байр сууриа эзэлж, их алхам хийж буйн шинж юм.

	Манай хүүхдийн утга зохиол эх орныхоо хилийг алхаж, харь орны олон багачуултай ярилцаж, тэдэнд монгол нутаг, монгол хүүхдийн амьдралыг үнэн мөнөөр нь таниулж байна. Энэ бол манай амжилтын бас нэг баталгаа юм. Зөвхөн ЗХУ-д Д. Сэнгээгийн «Түүдгийн дэргэд», М. Гаадамбын «Тал дахь сургууль», Л. Түдэвийн «Ойн түймэр», Н. Надмидын «Сүхбаатар», хэсэг зохиолчдын «Чи ард түмний төлөө амьдарч байна» гэдэг түүвэр зохиол тусгай ном болж олон мянган хувиар хэвлэгджээ.

	Манай хүүхдийн утга зохиол ийнхүү өдрөөс өдөрт хөгжин, цээл сайхан дуу хоолойтой, улам олон уншигчидтай болж байгааг ардын хувьсгалын тавин жилийн ойн босгон дээр тэмдэглэн хэлэхэд бахтай байна.

	Манай хүүхдийн утга зохиолыг хөгжүүлэхэд хүүхдийн тогтмол хэвлэл их үүрэг гүйцэтгэснийг нэмэн дурдъя. 1926 онд монголын хүүхдийн анхны тогтмол хэвлэл «Залгамжлагч» сэтгүүл хэвлэгдэх болсноос эхлээд хүүхэд, хэвлэл, зохиолч гурвын нөхөрлөл маш дотно болж, хүүхэд зохиолч хоёр хэвлэлийн хуудсан дээр байнга уулздаг болжээ. 1943 оноос «Пионерын үнэн» сонин хэвлэгдэх болж хүүхдийн уран зохиолын бас нэг дайчин индэр нэмэгдэв. Эдгээр хэвлэлийн хуудас дамжиж манай хүүхдийн нэрт зохиолч олноор төрөв.

	Уншигч танаа толилуулан буй энэхүү дэвтэр бол ерийн нэг ном биш манай хүүхдийн уран зохиолын хагас зууны он дарааллын бичиг, хагас зууны тайлан юм. Энэ номд хувьсгалаар төрж өссөн манай хүүхдийн шинэ уран зохиолын шилдэг бүтээлийн дээжээс оруулжээ. Энэ номоос манай хүүхдийн уран зохиолын ололт амжилтыг олж харах биз ээ гэж бид найдаж байна. Нөгөөтээгүүр энэ бол манай гарах ёстой уулын эцсийн буюу хамгийн өндөр оргил биш тул одоогийн шаардлагын өндөрлөгөөс харахад учир дутагдалтай зүйлүүд ч байна байх. Манай хүүхдийн утга зохиолын өмнө сүрлэг өндөр даваа байсаар байна. Тэр даваан дээр гарахад дахиад бас нэгтэй учрах нь лавтай. Бид урагшаа явж байгаа учраас үүнд гайхах, үүнээс шантрах явдал үгүй юм. Бид хувьсгалтайгаа хамт, ард түмэнтэйгээ хамт коммунизмын агуу их туяат оргилд хүрэхээр явж байна.

	Бид коммунизмын оргил байлдан дагуулах суут их хойч үеэ бэлтгэхэд уран зохиолоороо хичээн зүтгэнэ.

	Монголын үрс түм бум болж, суу билэг нь дөрвөн зүг, найман зовхист дэлгэртүгэй.

	 

	Л. Түдэв

